
   Хуйхă пусса илчĕ — мĕн тăвам-ши,

чунăма кампа-ши пусарам? 

Те туратран тухса уртăнам эп, 

те шăпчăк сассипе йăпанам?



Калаçса пусарма — çук тăванăм. 

Туратран уртăнма — чăтаймĕ. 

Шăпчăк сассипеле йăпанаймăп, 

мана йăпатмалăх юрлаймĕ.



Турачĕ те хурăн çумĕнчех-ха, 

Хăраççĕ-тĕр хăрсан та — пĕрле. 

Хура куракĕсем ун çинчех-ха, 

шăп лараççĕ, вĕçмеççĕ çĕрле.

Хура курак нумай пурнать теççĕ, 

эпĕ вĕсен çулне çитеймĕп. 

Вĕсем кĕр каяççĕ, çур килеççĕ, 

пĕр кайсассăн эпĕ килеймĕп...

  